
Ыт бэйэтигэр доҕору хайдах көрдөөбүтэ 

(Ненец остуоруйата) 

 

Хаһан эрэ былыр ыт соҕотоҕун ойуурга олорбута эбитэ үһү. Ойуурга соҕотоҕун 

олорон, кини тэһийбэтэх, онон биирдэ ойуур устун бэйэтигэр доҕор көрдүү барбыт. 

Кини бу истэҕинэ, уун-утары куобах көрсө биэрэр. Ыт туран этэр: 

- Дьэ, куобахчаан, хата эн биһикки сүбэлэһэн бииргэ олоруох. 

- Чэ, олордор-олоруох даҕаны, - диир куобахчаан. 

Ойуурга иккиэн бэйэлэригэр сөп гыра сири буллулар уонна, күн  киэһэрбтин кэннэ, 

онно иккиэн бииргэ хоннулар. Куобахчаан сонно тута утуйда. Отто ыт буоллаҕына уута 

кэлбэтэ. Түүн үөһэ үрэн баргыйда. Куобахчаан муҥнаах мантан олус соһуйда, куттанна, 

сулбу ойон туран, эттэ: 

- Хайа, бу эн хайдах буоллуҥ, тугу үрдүҥ? Маны истэн, бөрө кэлэн иккиэммитин 

сиэрэй? 

Ыт тохтуу биэрдэ уонна иһигэр саныыр: 

"Мөлтөх доҕору булсаахтаабыппын ээ. Куобахчааным баҕайы куттаһа да бэрт эбит, 

сүрэҕэ бып-быллыгырас. Хата, ити бөрө буолуо куттаһа суох эр үтүөтэ диэн, кинини 

булбут киһи…" 

Инньэ диэт, ыт, куобахчааныттанарахсан, бөрөнү көрдүү барар. Ойуур устун сиэлэн 

тэбэн испит. Бу иһэн, суолга уун-утары бөрөнү көрсө биэрэр. Ыт бөрөҕө туран этэр: 

- Иһит эрэ, бөрө, дьэ бииргэ олоруох. 

Бөрө туран этэр: 

- Дьэ, олордор-олоруох даҕаны бииргэ, иккиэн тэһийиэхпит. 

Күн киэһэрдэ, иккиэн утуйарга былааннаннылар. 

Бөрө сытаат утуйда, ыт сытта да, уута эмиэ кэлбэтэ. Түүн үөһүн саҕана ыт сулбу 

ойон турда уонна эмиэ үрэн баргыйда. Бөрө утуйа сытан соһуйан, сулбу ойон турда. 

Куттанан сүрэҕэ уһулу ойон тахса сыста, ыты мөхпүтүнэн барда: 

- Тугу эн үрэ тураҕын? Эһэ кэлэн иккиэммитин өлөрөн кэбиһиэ ээ. 

Ыт туран иһигэр эмиэ саныыр: 

"Эһэттэн куттанар буоллаҕына, бөрөбүт даҕаны эмиэ мөлтөх күтүр эбит ээ. Хата, ол 

кэриэтэ эһэ буолуо барыларынааҕар күүстээх, бухатыыр да бухатыыр". 

Ыт, бөрөтүн быраҕан, аны эһэни көрдүү барар. 

Эмиэ ойуур устун ыт сүүрэн тэбэн иһэр. Бу сиэлэн тэбэн иһэн, суолга уун-утары 

эһэни көрсө биэрэр. Ыт, эһэҕэ тиийэн кэлэн, этэр: 

- Эй, эһэкээн-бухатыыр, дьукаахтаһан олоруох эрэ. 



Эһэ туран сөбүлэһэр. Күнүһүн олороллор, түүнэ  буолар. Эһэ туран утуктуур. Ыт 

түүн үөһэ буолуута эмиэ үрэн баргыйбытынан барар. 

Эһэ уһукта биэрэр да, куттанан кута ыстанар, ыты мөхпүтүнэн барар:  

- Тохтоо, тугу үрэҕин? Аны киһи истэн, кэлэн иккиэммитин өлөрөн кэбиһиэ! 

"Бу да атаһым эмиэ куттамсах эбит. Киһини көрдүүрбэр тиийэбин", - дии саныыр ыт. 

Инньэ диэт, ыт эһэтиттэн эмиэ тэскилиир. 

Сүүрэр-сүүрэр, ойууру биир гына сүүрэр да, киһини хайдах да гынан булбат. Ойуур 

саҕатыгар тахсан олорунан кэбиһэр, сынньанар. Бу бириэмэҕэ киһи мас мастыы ойуурга 

тахсан испит. Ону туран ыт, дьэ, көрсө биэрэр. Уун-утары сүүрэн кэлэн, этэр: 

- Киһи, иһит мин тылбын, олоруох иккиэн бииргэ. Киһитэ туран этэр: 

- Чэ, олордор-олоруох даҕаны, миигин кытта барыс. 

Дьиэлэригэр кэлэллэр. Киһи туран ытын дьиэтигэр киллэрэр. Күн киэһэрэр. Киһи 

сытар да, утуйан хаалар. Түүн ортото ыт, куолутунан турар да, үрэн баргыйбытынан 

барар. Киһитэ буоллаҕына турбат, уһуктубат даҕаны. Ыт өссө улаханнык үрэн баргыйар. 

Киһитэ дьэ уһуктар уонна хаһыытыыр: 

- Э-эй, ытым барахсан, аччык буолан үрэр буоллаххына, аһыы түс уонна мин уубун 

алдьатыма, утуйуум. 

Ыт ону истээт, ньим  барда, аһаата уонна сытта да, утуйда. Онтон ыла ыт киһини 

кытта бииргэ олорор. Күн бүгүнүгэр диэри ыт – киһи доҕоро. 

 


